
Mijëra qytetarë morën pjesë të
enjten në protestën e radhës të
thirrur nga platforma qytetare “Liria
ka emër”, në Prishtinë, për të
kundërshtuar aktgjykimin e Gjykatës

Speciale ndaj ish-krerëve të UÇK-së.
Qytetarët, përmes kësaj proteste,
kërkuan edhe një herë lirimin e ish-
krerëve të UÇK-së. Prijësi i
protestave të 1 Tetorit 1997,

publicisti Muhamet Mavraj, në fjalën
e tij para protestuesve, ka thënë se
çdo minutë fajësie për UÇK-në është
tragjedi. “Prandaj, kërkojmë
pafajësinë 100%”, ka thënë Mavraj

Prof. Dr. Kudusi LAMA, 
gjeneral në pension 

Faton DËRMAKU

PRISHTINË, 1 TETOR -
Kryeministri i Kosovës, Albin
Kurti, ka kërkuar nga Bashkimi
Evropian (BE) që të ndërmarrë
hapa konkretë për avancimin e
Kosovës në procesin e
integrimit evropian, përfshirë
dhënien e statusit të vendit
kandidat.
Pas takimit me presidenten e
Komisionit Evropian, Ursula
von der Leyen në Prishtinë,
Kurti tha se Kosova i plotëson
kriteret për statusin e vendit
kandidat dhe për hapjen e
negociatave për anëtarësim në
Bashkimin Evropian. “Në
dhjetor mbushen katër vjet
qëkur Kosova aplikoi për
anëtarësim në BE. Bazuar në
meritat, Kosova i plotëson
kriteret për statusin e vendit
kandidat dhe për hapjen e
negociatave të anëtarësimit”,
tha Kurti.
Ai kërkoi mbështetjen e
presidentes së Komisionit
Evropian që kjo çështje të
shtyhet përpara në
institucionet e BE-së.
“Llogaritim në mbështetjen
tuaj që të flisni hapur për

nevojën e Kosovës që t’i jepet
statusi i vendit kandidat dhe t’i
bëni thirrje Këshillit ta kërkojë
opinionin e Komisionit për
aplikimin tonë”, deklaroi Kurti.
Kryeministri tha se Kosova ka
shënuar përparim të
qëndrueshëm që nga takimi i
parë me Von der Leyen, duke
përmendur zhvillimet në
demokraci, luftën kundër
korrupsionit, sundimin e ligjit
dhe mbrojtjen e të drejtave të
njeriut. “Që nga takimi ynë i
parë Kosova ka shënuar
përparim të qëndrueshëm. Ka
pasur rritjen më të shpejtë të
treguesve demokratikë në rajon
në këtë dekadë”, tha Kurti.
Kurti theksoi edhe përafrimin e
Kosovës me politikën e jashtme
dhe të sigurisë të Bashkimit
Evropian. “Kosova është
partnere e besueshme e BE-së
dhe jemi 100 për qind të
harmonizuar me politikën e
përbashkët të jashtme dhe të
sigurisë të BE-së, përfshirë çdo
sanksion kundër Rusisë për
agresionin ndaj Ukrainës”, tha
ai.
Sipas Kurtit, Kosova po zbaton
edhe agjendën e reformave në
kuadër të Planit të Rritjes.
“Agjenda e reformave në

kuadër të Planit të Rritjes po
zbatohet. Çdo reformë do të
përmbushet. Ju siguroj që asnjë
reformë evropiane nuk do të
mbetet mbrapa”, u shpreh
kryeministri.
Kurti tha se gjatë takimit me
Von der Leyen ka kërkuar edhe
anëtarësimin e Kosovës në
Konventën për Tranzitin e
Përbashkët, me qëllim
lehtësimin e qarkullimit të
mallrave ndërmjet Kosovës dhe
vendeve të BE-së. “Kërkova
anëtarësimin e Kosovës në
Konventën për Tranzitin e
Përbashkët, që mallrat të
lëvizin më shpejt dhe me kosto
më të ulët në mes të Kosovës
dhe BE-së”, tha Kurti.
Ai përmendi edhe kërkesën për
anëtarësimin e Kosovës në
organizatat evropiane të
standardizimit dhe në
Korporatën Evropiane të
Akreditimit.
Në fund, Kurti tha se Kosova ka
dëshmuar se mund të bëjë
përparim më të madh nëse i
hapen më shumë dyer drejt
Bashkimit Evropian. “Kosova ka
treguar se çfarë mund të arrijë.
Me më shumë dyer të hapura,
mund të arrijë më shumë”,
përfundoi Kurti.

Presidentja e Komisionit
Evropian, Ursula von der
Leyen, përsëriti mbështetjen e
Bashkimit Evropian për
Kosovën, duke theksuar
rëndësinë e reformave,
zhvillimit ekonomik dhe
forcimit të institucioneve
demokratike.
Në konferencën e përbashkët
për medie me kryeministrin
Kurti, Von der Leyen tha se BE-
ja ka mbështetur Kosovën në
rindërtim, zhvillim ekonomik,
reforma dhe në themelimin e
institucioneve moderne e
demokratike.

Ajo tha se beson në të ardhmen
evropiane të Kosovës.
Von der Leyen tha se e di se sa
thellësisht qytetarët e Kosovës e
ndiejnë veten evropianë, duke
theksuar se kjo duhet të
shndërrohet në përparim
konkret drejt BE-së. “Unë besoj
në të ardhmen evropiane të
Kosovës, qartazi, sepse e di sa
thellësisht ndihet evropian
populli i Kosovës dhe ky është
një themel mbi të cilin duhet të
ndërtojmë. Detyra jonë është ta
shndërrojmë këtë aspiratë në
përparim konkret drejt BE-së”,
tha ajo.

URSULA VON DER LEYEN: 
BESOJ NË TË ARDHMEN
EVROPIANE TË KOSOVËS

PRISHTINË, 1 TETOR - Një grup i
të rinjve kanë protestuar të
enjten në Aeroportin
Ndërkombëtar të Prishtinës,
në kohën kur në Kosovë ka
mbërritur presidentja e
Komisionit Evropian, Ursula
von der Leyen.
Protestuesit janë mbledhur

në hapësirat e aeroportit,
duke shprehur qëndrimet e
tyre në ditën e vizitës së
zyrtares së lartë evropiane në
Kosovë.
Von der Leyen ka arritur në
Kosovë në kuadër të vizitës së
saj në Ballkanin Perëndimor,
ndërsa gjatë qëndrimit në

Prishtinë është takuar me
përfaqësues të institucioneve
të Kosovës.
Pas mbërritjes ajo është pritur
nga ushtruesja e detyrës së
presidentes së Kosovës,
Albulena Haxhiu, ndërsa më
pas është takuar edhe me
kryeministrin Albin Kurti.

Të rinjtë protestojnë në Aeroportin e Prishtinës para mbërritjes së Von der Leyenit

- Kurti kërkon mbështetjen e Von der Leyenit për statusin kandidat të Kosovës në BE

Presidentja e Komisionit
Evropian, Ursula von der Leyen,
ka folur për aktgjykimin e
Dhomave të Specializuara në
Hagë ndaj ish-krerëve të UÇK-
së. Ajo tha se vendimi ka
shkaktuar emocione të
fuqishme në Kosovë. “E çmoj
angazhimin tuaj të matur.
Aktgjykimi është dhënë nga një
institucion i pavarur gjyqësor
dhe mandati i tij duhet të
respektohet”, deklaroi von der
Leyen.
Ajo theksoi se rezistenca e
Kosovës nuk ka qenë pjesë e
gjykimit. “Rezistenca e Kosovës
nuk ka qenë në gjykim”, tha ajo.
Von der Leyen vuri theks të
veçantë te stabiliteti
institucional i Kosovës, duke
theksuar rëndësinë e
funksionalizimit të Kuvendit
dhe të Qeverisë.
Kryeministri Kurti tha se ky
vendim rrëzoi akuzat e pabaza
për trafikim organesh dhe
krime kundër njerëzimit teksa
shtoi se Dhomat e Specializuara
theksuan qartë se UÇK nuk

është në gjyq dhe se vendimi i
tyre nuk synon ta cenojë
drejtësinë apo legjitimitetin e
luftës çlirimtare. “Në këtë
aktgjykim janë tri pika që duhen
theksuar ndërkombëtarisht. E
para, pretendimet për të
ashtuquajturën ‘Shtëpi të
Verdhë’ dhe trafikimin e
organeve nuk janë pjesë e
aktakuzës. E dyta, akuzat për
krimet kundër njerëzimit dhe
sulmet e gjëra sistematike
kundër popullsisë civile u
rrëzuan. Dhe, e treta, Dhomat e
Specializuara theksuan qartë se
UÇK-ja nuk është në gjyq dhe se
vendimi i tyre në asnjë mënyrë
nuk synon ta cenojë drejtësinë
apo legjitimitetin e luftës
çlirimtare”, tha Kurti.
Ai pas takimit me presidenten e
Komisionit Evropian, Ursula
von der Leyen, deklaroi se
Gjykata Speciale solli disa
konkludime të cilat, siç tha,
kanë gabime faktike, historike
dhe juridike. Kurti tha se këto
gabime duhet të korrigjohen në
Apel.

Von der Leyen për 
aktgjykimin në Hagë: 

Ka shkaktuar emocione të
fuqishme në Kosovë

Shqiptarë mos të ndalemi:
Të luftojmë t’i kthjellojmë
përfundimisht të vërtetat e
Luftës tonë Çlirimtare. 
Kjo kërkon të thuhen e të
gjykohen të gjitha krimet
kundërshqiptare. 
Të hetohet e rigjykohet edhe ky
proces i montuar i cili mbetet
plagë e hapur në trupin
shqiptar deri kur të rrëzohet si
një dru i thatë që ka mbetur pa
rrënjë. Duke bërë ta kuptojë
gjithë bota, se kjo plagë që iu
shkaktua shqiptarëve dhe
historisë e vlerave të tyre me
vendimin kriminal të 16
shtatorit 2026, nuk është tjetër
veçse një shprehje e krimit
politik të nivelit më të lartë,
sepse nuk ka nivel më të lartë
krimi që mund të bëhet, se sa
në emër të drejtësisë të
dënohen çlirimtarët përse kanë
çliruar atdheun dhe popullin e
tyre. 
T’i tregojmë dhe t’i kërkojmë
qartësim drejtësisë botërore
dhe politikës botërore, përse
luftëtarët e marrë peng në Hagë
nga gjykata e ashtuquajtur e
Kosovës, në asnjë rast nuk u
lejuan të ballafaqohen e të
dokumentojnë të vërtetat
përballë dëshmitarëve të blerë e
të përpunuar nga Serbia në
bashkëpunim me prokurorët e
asaj gjykate? Pasi u vërtetua
tashmë se gjithçka është bërë
edhe me mirëkuptimin dhe
bashkëpunimin e gjykatësve të
asaj të ashtuquajture gjykatë.
Pse në çdo hap luftëtarët e
marrë peng u mbajtën larg
hetimit dhe ekspertimeve të
kryera në mënyrë të njëanshme
dhe kriminale? Pse u mbajtën
larg ballafaqimit me
dëshmitarët dhe deri te mohimi
i çdo të drejte, duke e paraparë
krimin të kryer nga çlirimtarët?
Sepse të gjitha këto janë dukur
në qëndrimet e njëanshme të
vlerësimeve të gjykatësve gjatë
gjithë zhvillimit të procesit
mostër gjyqësor, që nuk ka
ndodhur as në gjykatat naziste.

Shqiptarë mos të heshtim:
Të mos bëhemi
bashkëpunëtorë për asnjë çast
me krimin politik të kësaj
gjykate. 
Të mos bëhemi palë me
shkeljet e ligjit të drejtësisë, siç
bën kjo gjykatë padrejtësie. 
Të mos lejojmë që në emrin
tonë të shpallen vendime nga
organizata kriminale siç është
kjo gjykatë.
Të qëndrojmë në këmbë, të
bashkuar si një trup i vetëm, për
të mundësuar që bota moderne
të kurohet nga kjo sëmundje e
rrezikshme e dënimit të
çlirimtarëve jo vetëm shqiptarë,
por kudo në botë, ku ata
ballafaqohen a do të
ballafaqohen me fenomene të
tilla kriminale.
Të bëhemi ne denoncues të

krimit në këtë të ashtuquajtur
drejtësi; të bëhemi ne
parandalues të implikimit të
njerëzve të shkolluar për të bërë
drejtësi që të bëhen kontingjent
i krimit në hetim dhe gjykim të
ndodhive të montuara sipas
interesave të atyre që ngrenë
organizata të tilla.
Të qëndrojmë fortë, deri kur
bota të shohë se si kjo e
ashtuquajtur gjykatë me
segmentet e saj ka shpërdoruar
pushtetin që i ka dhënë
parlamenti i Kosovës; se ka
shpërdoruar djersën dhe taksat
e taksapaguesve shqiptarë dhe
të të tjerëve, duke mos bërë
drejtësi, por duke synuar
qartësisht goditjen politike të
Kosovës dhe Kombit shqiptar;
goditjen politike të historisë së
shqiptarëve dhe themeleve të
shtetit të Kosovës. Sepse ky
është krimi në të cilin është
zhytur plotësisht kjo e
ashtuquajtur gjykatë, me
synimin të dhunojë historinë
shqiptare dhe shtetin të ri të
Kosovës, që u ngrit me aq luftë,
masakrime, shpërngulje e
zhdukej të shqiptarëve nga
pushtuesi; me aq gjak e
sakrifica, për të bërë që të mos
jemi më të pushtuar e në
tendencë të zhdukjes, që u
tentua jo më larg se në vitin
1999 për herë të fundit nga
pushtuesit jugosllav e serb.  

Shqiptarë mos të lejojmë:
Të mos lejojmë që nëpërmjet
plotësimit të interesave politike
të armiqve kjo e ashtuquajtur
gjykatë të vrasë luftën tonë për
liri. 
Të mos lejojmë që duke
përdorur fjalinë: “po dënohen
individë, nuk po dënohet Lufta
e UÇK-së”, të na mashtrojnë,
sepse ata individë personalisht
nuk kanë bërë asnjë krim. Këtë
e thotë edhe ai vendimi i 16
shtatorit 2026, i asaj të
ashtuquajture gjykatë. Po na
dënojnë historinë më të
lavdishme kombëtare. Po na
dënojnë themelet e shtetit. Po
na dënojnë të ardhmen
kombëtare. Po na dënojnë
krenarinë dhe besimin në të
ardhmen tonë në familjen e
kombeve të zhvilluara. Të mos i
lejojmë këto.
Të denoncojmë faktin që ajo e

ashtuquajtur gjykatë
komandohet nga shteti serb,
nga prokurorët serb, nga
gjykatësit serb, nga kriminelët
serb të luftës që janë me
shumicë dhe nga të dashurit
dhe miqtë e Serbisë e të tjerë.
Të denoncojmë se kjo është
mënyrë mafioze e veprimit në
drejtësi.
Të kërkojmë nga organet e
posaçme ndërkombëtare të
kontrollohet pasuria e
prokurorëve dhe hetuesve e
gjykatësve të asaj të
ashtuquajture gjykatë, për të
gjetur burimet e pasurive dhe
ligjshmërinë e vënies së atyre
pasurive. 
Të paralajmërojmë botën
moderne se kjo mënyrë veprimi
për vendime (pa)drejtësie është
përpjekje për të instaluar një
platformë të krimit politik me
çekiçin e gjykatësit, për
likuidimin e çdo përpjekjeje për
çlirim të popujve nga
kolonizimi sot e në të ardhmen.
Të marrim në mbrojtje vetveten
përballë këtij lloj të ri krimi që
po shfaqet i trashëguar nga
mesjeta, për të hequr qafe ata
që për hatër të lirisë prishin
rehatinë e sunduesve.
Të bëjmë të qartë për të gjithë
se vendimi i 16 shtatorit 2026 i
të ashtuquajturës gjykatë e
Kosovës në Hagë, është një
agresion ndaj Kosovës dhe
agresioni më i rrezikshëm që
mund të jetë shpikur e aplikuar
gjatë historisë kundër popujve. 
Të garantojmë në emër të
popullit shqiptar të gjithë ata që
janë pajtuar e paguar për të
hedhur baltë mbi historinë
shqiptare dhe atë të Luftës së
Ushtrisë Çlirimtare të Kosovës,
cilëtdo qofshin ata, se asgjë e
keqe nuk u ka ardhur nga
Luftëtarët e Ushtrisë Çlirimtare
të Kosovës. Dhe asgjë e keqe
nuk do t’u vijë në të sotmen dhe
të ardhmen nga shqiptarët.
Përkundrazi jemi të gatshëm të
qartësojmë gjithçka dhe t’i
mbrojmë me të gjitha
kapacitetet shqiptare, nëse janë
vënë nën kërcënim nga
punëdhënësit e tyre. 

Shqiptarë mos të nënshtrohem:
Të bëjmë të qartë për të gjithë
popujt, se çështja e akuzës
kundër çlirimtarëve të Kosovës

nuk ekziston. Kjo u vërtetua me
atë masë të madhe të
dëshmitarëve që u thirrën në
atë gjyq, të cilët nuk arritën të
paraqesin asnjë informacion
kriminal, sipas pretendimeve
për të cilat u ngrit kjo gjykatë
mbështetur në pretendimet e
Dick Martyt. Dhe kjo u duke
edhe në faktin se vendimi nuk
pati asnjë element të
pretenduar nga Dick Marty. 
Të kuptojmë dhe të
denoncojmë se me agresionin e
16 shtatorit 2026, ajo e
ashtuquajtur gjykatë ka tentuar
ta paraqesë Luftën Çlirimtare të
Kosovës si luftë civile, ku sipas
saj shqiptarët kanë luftuar
kundër shqiptarëve. Sepse
akuzat janë se ata burra
luftëtarë e çlirimtarë të marrë
peng, nuk paskan pasur asnjë
synim tjetër veç të lidhin,
burgosin e rrahin shqiptarë. Në
atë vendim të agresionit më të
pa precedent të 16 shtatorit
2026, nuk ka serb, sipas atij
vendimi, Serbia nuk e kishte
pushtuar Kosovën. Por sipas saj
në Kosovë po bëhej luftë
politike për pushtet. Dhe kjo
arsyetohet për një periudhë kur
në Kosovë as pushteti as shteti
e as liria nuk ekzistonin. Të
denoncojmë këtë agresion,
sepse po shihet se realisht ka
edhe shqiptarë që kanë rënë në
kurthin që ngriti ajo e
ashtuquajtur gjykatë me
agresionin e saj.
T’i tregojmë botës, se ne e kemi
kuptuar plotësisht, se akuza
ndaj çlirimtarëve nuk
mbështetet me argumente dhe
prova ligjore. Se vendimi i 16
shtatorit 2026 dhe realiteti nuk
kanë asgjë të përbashkët. Se ai
vendim është thjeshtë flagrant
dhe në kontradiktë me atë çfarë
kanë deklaruar edhe
dëshmitarët. 
T’i themi botës hapur dhe me
plot zë, se ne e kuptojmë se ajo
e ashtuquajtur gjykatë, është
ose e paguar mafiozisht ose e
marrë peng nga mafia politike e
armiqve të shqiptarëve dhe
mbështetësve të tyre. 
T’u kërkojmë prokurorëve,
hetuesve dhe gjyqtarëve të asaj
të ashtuquajture gjykatë, të
deklarohen nëse sadopak ka
mbetur në ta ndjenjë
profesionale si njerëz që bëjnë
drejtësi. Të thonë pse po
veprojnë kështu. Por kjo
kërkesë nuk vlen për
prokurorin Xhek Smith (Jack
Smith) dhe gjykatësin Çarls L.
Smith, III (Charles L. Smith III),
sepse këta të dy dihet botërisht
se janë deklaruar
kundërshqiptar dhe e kanë
deklaruar vetë se çfarë
mendojnë për shqiptarët dhe
çfarë duhet bërë me ta për t’i
zbutur. Ndërsa të tjerët do të
dëshiroja ta hidhnin petkun
mafioz që po u veshin, të
veshin petkun e drejtësisë për
të cilën janë thirrur dhe ta
qartësojnë botën, sepse është
çast final për t’i prerë rrugën
një precedenti për të ardhmen

e popujve që do të luftojnë për
liri edhe në të ardhmen.

Shqiptarë të bëjmë të qartë:
T’u bëjmë të qartë miqve tanë
në Bashkimin Europian dhe
Shteteve të Bashkuara të
Amerikës, se ne u besuam
garancive tuaja në Rambuje dhe
e firmosëm atë marrëveshje që
na diktuat. Dhe ju jemi
mirënjohës për atë mbështetje
që na dhatë për t’u çliruar e për
ta shpëtuar popullin tonë nga
shpërngulja totale dhe zhdukja
që tentoi të realizojë pushtuesi
jugosllav e serb. E mbështetur në
atë besim që krijuam për
drejtësinë tuaj, u besuam përsëri
kur na kërkuat të ngrinim
Gjykatën Speciale për Krimet e
Luftës të UÇK-së. Sepse ju na
thatë se do të jeni aty që të bëhet
drejtësi. E drejtësinë ne e
pranuam se nuk i kemi askujt
asnjë borxh. Por kësaj radhe ju
na mashtruat. Ju nuk qetë aty
për drejtësi. Ju lejuat që kjo
gjykatë të kthehet në një
mekanizëm kriminal, që të
godasë historinë tonë. Prandaj
duhet të kemi të qartë
bashkërisht, se nëse bëtë drejtësi
në vitin 1999, për çfarë arsyeje
po bëni padrejtësi duke lejuar
këtë të ashtuquajtur gjykatë të
dalë jashtë funksionit për të cilin
është krijuar? Përse lejuat që
armiku këtë radhë të na godasë
nëpërmjet Jush? Pse e
shfrytëzuat transparencën dhe
sinqeritetin tonë për të na
përbaltur historinë dhe shtetin
tonë që janë krijuar me lumenj
gjaku të shqiptarëve? Është me
vend ta shpjegoni veten.
Dhe në fund të bëjmë të qartë
për miqtë dhe armiqtë se nuk ka
për t’ia arritur askush asnjëherë
që shqiptarët t’i përfshijë në
luftë civile dhe në krime politike,
siç tentohet me agresionin e
datës 16 shtator 2026 të të
ashtuquajturës gjykatë speciale
e Kosovës në Hagë.
T’u bëjmë të qartë të gjithëve se
shqiptarët janë aq të pjekur sa të
menaxhojnë fatin e tyre në të
sotmen dhe të ardhmen.
Të bëjmë të qartë se askush,
asnjë lloj gjykate nuk mund të
dënojë çlirimtarët në emër të
popullit të cilin e kanë çliruar.
Këtë ta tregojmë përfundimisht
siç po e tregojmë çdo ditë me
parullën tashmë lapidare: “Jo në
emrin tim”.
Të bëjmë ta kuptojë gjithë bota
se shqiptarët në Ballkan janë 7
milion. Të gjithë sot janë UÇK.
Le të vijnë gjithë politikanët,
gjykatësit dhe mediat e botës ta
vërtetojnë praktikisht këtë të
vërtetë që po e bëjmë prezent në
këtë shkrim. Besoj ajo e
ashtuquajtura gjykatë në Hagë
nuk do të ketë fuqi të fusë në
burg 7 milion shqiptarë të
deklaruar UÇK. Prandaj ju
kërkohet të lirojnë çlirimtarët,
se një ditë jo shumë vonë do të
jenë të mbuluar me turpin e
historisë, si figura që kanë
përdhosur drejtësinë botërore
dhe të drejtën hyjnore.

SHQIPTARË, MOS TË NDALEMI!

Mal QORRAJ

PRISHTINË, 1 TETOR - Sheshet e
Prishtinës u mbushën të enjten
me mijëra qytetarë për të
kundërshtuar aktgjykimin e
Gjykatës Speciale ndaj ish-
krerëve të UÇK-së me moton
“Jo në emrin tim”.
Prijësi i protestave të 1 Tetorit
1997, publicisti Muhamet
Mavraj, mori fjalën para mijëra
protestuesve në kryeqytet,
duke theksuar se “pa arsimin
shqiptar dhe pa Ushtrinë
Çlirimtare të Kosovës kurrë s’do
të bëheshim shtet”. “Më 1
nëntor 1997, i tërë kombi, të
gjitha rrymat, të majtë e të
djathtë, dashamirë e jo
dashamirë, mësues, arsimtarë,

profesorë e dekanë, mbarë
popullin e bëmë bashkë sepse
dolëm mbi dallimet tona. Dhe
ishin shumë, e jo pak. Po
kështu, sa herë që kombi është
në rrezik, do të dalim përmbi fe
e përmbi parti, sepse më të
parën parti e kemi Shqiptarinë
dhe më të parën fe e kemi
Shqiptarinë”, tha ai.
Mavraj tha se një milion
shqiptarë ishin “në këmbë atë
ditë”.
Publicisti Muhamet Mavraj e ka
quajtur ish-presidentin
Hashim Thaçi, Ismail Qemalin
e Kosovës.
Ai në fjalën e tij në protestën e 1
tetorit tha se deshën apo
s’deshën, nëpër shkolla do të
mësohet emri i tij. “Të dashur
Baca Pjetër Shala dhe familja

jote, i dashur Baca Jakup, i
dashur Cal, i dashur Rexhë, i
dashur Kadri, i dashur Ismail
Qemali i Kosovës, Hashim

Thaçi. Pavarësisht nëse e duan
apo nuk e duan, në shkolla do
ta mësojnë emrin e Hashim
Thaçit fëmijët e çlirimtarëve,
por edhe fëmijë të tjerë”, ka
thënë Mavraj. 
Ai ka theksuar se Gjykata e
Hagës me hile i dënoi
çlirimtarët tanë. “Çdo seancë e
ka fituar me rezultat 9:8, sepse
në ballafaqim të drejtpërdrejtë,
mbrojtja e mundte Prokurorinë
me rezultat 8:2. Kur humbte
Prokuroria, topin e merrte
Gjykata, i hapte portat, i jepte 7
gola për Prokurorinë ashtu që

të fitonte Prokuroria, kjo nuk
është drejtësi. Për aq kohë sa u
gjykuan këta katër burra, tri
apele i ka paraqitur Prokuroria,
të tria i ka fituar. Ndërsa, 44
apele i ka paraqitur mbrojtja
dhe nuk është pranuar asnjë.
Kjo nuk është gjykatë e
drejtësisë. E kam dëgjuar
kryeministrin e Shqipërisë se
‘Bideni e tradhtoi Thaçin’, nuk
është e vërtetë sepse faktet
flasin diçka tjetër, pasi më 3
gusht 2020 ka mbaruar
mandati i Gjykatës Speciale.
Çlirimtarët tanë në Hagë janë
pengje. Askush s’po proteston
për shkallën e dënimit, çdo
minutë fajësie për UÇK-në, për
ne është tragjedi. Prandaj,
kërkojmë pafajësinë 100%”, tha
Mavraj.
Nënkryetari i OVLUÇK-së,
Gazmend Syla, në fjalimin e tij
para protestuesve ka ngritur
pikëpyetje rreth peshës që,
sipas tij, u është dhënë dosjeve
të Serbisë në proceset
gjyqësore, krahasuar me siç tha
ai, dëshmitë e zyrtarëve
amerikanë dhe anglezë. “Si ka
mundësi të jenë më të
besueshme për këtë gjykatë
dosjet e Serbisë, më shumë se

KËRKOJMË PAFAJËSINË 
100% PËR ÇLIRIMTARËT

Mijëra qytetarë morën pjesë të enjten në protestën e radhës të thirrur
nga platforma qytetare “Liria ka emër”, në Prishtinë, për të
kundërshtuar aktgjykimin e Gjykatës Speciale ndaj ish-krerëve të
UÇK-së. Qytetarët, përmes kësaj proteste, kërkuan edhe një herë
lirimin e ish-krerëve të UÇK-së. Prijësi i protestave të 1 Tetorit 1997,
publicisti Muhamet Mavraj, në fjalën e tij para protestuesve, ka thënë
se çdo minutë fajësie për UÇK-në është tragjedi. “Prandaj, kërkojmë
pafajësinë 100%”, ka thënë Mavraj

PROTESTË MADHËSHTORE “JO NË EMRIN TIM”, MIJËRA QYTETARË NË MBËSHTETJE
TË ÇLIRIMTARËVE DHE NË MBROJTJE TË UÇK-së!

dëshmitë e zyrtarëve
amerikanë dhe anglezë. Kurrë
nuk keni pasur dhe nuk do të
keni aleatë më besnikë se
ushtarët e UÇK-së”, tha Syla.
Organizatori i protestave “Jo në
emrin tim”, Çlirim Haziri, ka
kërkuar drejtësi të bazuar në
prova dhe veprime konkrete
institucionale për mbrojtjen e
UÇK-së.
Ai theksoi se data e protestës, 1
tetori, ishte zgjedhur për të
kujtuar qëndresën e studentëve
që, 29 vjet më parë, dolën në
rrugë për universitetin,
dinjitetin dhe lirinë. “Sepse
mund ta ndalësh një marsh,
por nuk mund ta ndalësh një
popull kur vendos të ngrihet! 29
vjet më vonë, ne jemi përsëri në
këto rrugë. Në një Kosovë tjetër.
Në një Kosovë të lirë. Për një
arsye tjetër. Por me një
përgjegjësi që nuk ka
ndryshuar: të mos heshtim”, u
shpreh ai.
Ish-nënkryetari i Organizatës
së Veteranëve të Luftës së UÇK-
së, Nasim Haradinaj, ka bërë
thirrje për bashkim të
deputetëve të Kuvendit të
Kosovës, ndërsa kritikoi
ndërkombëtarët për mënyrën
se si, sipas tij, janë trajtuar
rastet që lidhen me luftën e
UÇK-së. “Ju 100 deputetët që
jeni atje, të 100-tit, secili me
përgjegjësinë e vet dhe me
peshën që ka kërkuar vetë me u
ngarku, qoftë të votës, qoftë të
premtimeve, ju thërrasim për
bashkim! Bashkim! Bashkim!”,
tha Haradinaj.
Në fund të fjalimit, ai bëri
thirrje për unitet rreth UÇK-së
dhe iu drejtua ish-pjesëtarëve
të UÇK-së që ndodhen në

Hagë. “Rroftë UÇK-ja! Nga sot e
tutje, të gjithë UÇK! Lavdi dhe
shokëve atje në Hagë ju
përshëndes! Nasimi, që ju jeni
në Hagë e këta këtu, ose do t’ju
sjellim juve këtu, ose do të
vijmë atje! Rroftë UÇK-ja”,
përfundoi Haradinaj.
Në protestën e mbajtur në
sheshin e Prishtinës me moton
“Jo në emrin tim”, kundër
aktgjykimit të Gjykatës Speciale

ndaj ish-krerëve të Ushtrisë
Çlirimtare të Kosovës (UÇK), ka
mbajtur fjalim edhe Lavdie
Gradica, vajza e mjekut të rënë
në luftë, Dr. Lec Gradica.
Në fjalimin e saj, Gradica foli
për të atin, i cili gjatë luftës
shërbeu si mjek dhe u
angazhua në trajtimin e të
plagosurve. Ajo rrëfeu për
angazhimin e prindërve të saj
gjatë vitit 1998 dhe për

themelimin e Spitalit Ushtarak
të Gradicës, ku, sipas saj, u
trajtuan shumë të plagosur
gjatë luftës.
Duke iu referuar aktgjykimit
ndaj ish-krerëve të UÇK-së në
Hagë, Gradica tha se familjet e
dëshmorëve dhe mbështetësit e
tyre nuk do të lejojnë, sipas saj,
që historia e luftës të rishkruhet
apo të shtrembërohet.
Protestuesve iu drejtua edhe
deputeti i Parlamentit
Studentor, Granit Spahiu, i cili
kujtoi sakrificat e studentëve të
Kosovës, për liri dhe pavarësi.
Pas përfundimit të protestës,
Çlirim Haziri dhe fëmijët e
dëshmorëve dorëzuan 120
pako, të cilat mbajnë
projektligjin për ndryshimin e
ligjit të Speciales.
Fëmijët e dëshmorëve para
objektit të qeverisë vendosen
edhe një uniformë të UÇK-së.
Çlirim Haziri ka kërkuar
votimin pa vonesë të
projektligjit për ndryshimin
dhe plotësimin e Ligjit për
Dhomat e Specializuara, duke
paralajmëruar vazhdimin e
protestave deri në
përmbushjen e kësaj kërkese.
Ai ka theksuar se protestuesit
nuk do të pranojnë arsyetime
apo shtyrje të votimit.
“Kërkesa jonë është e qartë:
Votojeni ligjin! Asnjë arsyetim e
asnjë vonesë nuk e pranojmë,
do të dalim çdo ditë e çdo natë
derisa kërkesa jonë të
plotësohet”, ka deklaruar
Haziri.
Sipas tij, votimi i këtij
projektligji do të përcaktojë
qëndrimin e deputetëve ndaj
UÇK-së. “Me këtë votim ndahet
historia, në ata që ishin me

UÇK-në dhe ata që ishin
kundër”, ka theksuar ai. 
Policia e Kosovës ka falënderuar
organizatorët dhe mijëra
qytetarë pjesëmarrës për
qytetarinë, kulturën dhe sjelljen
paqësore të treguar, e në
veçanti për respektimin e
udhëzimeve të dhëna nga
zyrtarët policorë gjatë
pjesëmarrjes në protestë dhe
qarkullimit në trafikun rrugor.
Organizatori i protestave të
përnatshme “Jo në emrin tim”,
Çlirim Haziri, ka bërë me dije se
pas marshit të së enjtes,
protestat e mbrëmjes do të
vazhdojnë nga e premtja.

PRISHTINË, 1 TETOR - Nën
organizimin e përbashkët mes
Asociacionit të Komunave të
Kosovës (AKK), Ministrisë së
Administrimit të Pushtetit Lokal
(MAPL), Këshillit të Pavarur
Mbikëqyrës për Shërbimin Civil
të Kosovës (KPMSHCK) dhe
mbështetjen e OSBE-së u mbajt
takimi i Kolegjiumit të
Menaxherëve të Burimeve
Njerëzore të Komunave.
Pas fjalëve hyrëse të
përfaqësuesve të institucioneve
pjesëmarrëse, u diskutua lidhur
me shqyrtimin e ankesave nga
KPMShCK, me theks të veçantë
në procedurat e trajtimit të
ankesave, afatet për shqyrtimin

dhe vendosjen e tyre, si dhe
çështjet që paraqiten gjatë
zbatimit të këtyre procedurave. 
Në vazhdim u trajtua edhe tema
e formimit, përbërjes dhe
funksionimit të komisioneve për
pozitat drejtuese, ku u dhanë
sqarime lidhur me procedurat
për themelimin dhe
funksionimin e komisioneve
dhe përgjegjësitë e tyre në
procesin e rekrutimit.
Gjatë diskutimit të hapur,
menaxherët komunalë të
burimeve njerëzore paraqitën
sfidat dhe vështirësitë me të cilat
përballen në praktikë gjatë
zbatimit të procedurave të
rekrutimit, trajtimit të ankesave

dhe formimit të komisioneve
për pozitat drejtuese. 
U ngritën çështje konkrete
lidhur me interpretimin dhe
zbatimin e procedurave dhe
afateve, si dhe me nevojën për
sqarime më të qarta dhe
praktika të unifikuara. 
Përfaqësuesit e KPMShCK-së
dhanë sqarimet përkatëse, se
kanë mungesë stafi dhe po
trajtojnë numër të madh të
lëndëve me një numër të vogël
të bashkëpunëtorëve. 
Takimi shërbeu gjithashtu për
shkëmbimin e përvojave
ndërmjet institucioneve dhe
identifikimin e çështjeve që
kërkojnë bashkëpunim të

mëtejshëm, me qëllim të
përmirësimit të zbatimit të
procedurave në shërbimin civil
në nivel komunal.
Asociacioni i Komunave të

Kosovës vlerëson lart
bashkëpunimin institucional
dhe gatishmërinë e secilit për të
pasur koordinim mes nivelit
qendror dhe lokal.

Shërbimi civil në praktikë: Ankesat, komisionet dhe sfidat e komunave 

AKA MBLEDH EKSPERTËT EVROPIANË NË PRISHTINË 
PËR CILËSINË NË ARSIMIN E LARTË

PRISHTINË, 1 TETOR - Agjencia e
Kosovës për Akreditim (AKA) ka
organizuar konferencën e katërt
vjetore me temën “Sigurimi i
brendshëm i cilësisë në
institucionet e arsimit të lartë: Nga
vlerësimi drejt kulturës së cilësisë”.
Konferenca mblodhi përfaqësues
të institucioneve të arsimit të lartë,
agjencive të sigurimit të cilësisë,
organizatave evropiane,
institucioneve publike,
studentëve dhe palëve të tjera
relevante, me qëllim të
shkëmbimit të pikëpamjeve mbi
mënyrën se si vlerësimi i jashtëm
dhe sigurimi i brendshëm i
cilësisë mund të kontribuojnë në
të nxënit institucional,
përmirësimin e vazhdueshëm,
llogaridhënien dhe zhvillimin e
një kulture të qëndrueshme të
cilësisë në arsimin e lartë.
Konferenca u hap me fjalë
përshëndetëse nga prof. dr. Avni
Berisha, kryetar i Këshillit
Shtetëror të Cilësisë (KShC),
Hajrulla Çeku, ministër i Arsimit
dhe Georg Schnetzer, ambasador i

Austrisë në Kosovë. 
Prezantimi i institucionit nikoqir
dhe i arritjeve të tij të fundit u bë
nga Arianit Krasniqi, ushtrues i
detyrës së drejtorit të
përgjithshëm të AKA-së.
Pjesë e veçantë e konferencës
ishte pjesëmarrja e përfaqësuesve
të shquar të organizatave dhe
agjencive evropiane të sigurimit të
cilësisë. 
Anna Gover, drejtoreshë e ENQA-
s, paraqiti perspektivat evropiane
mbi rolin e agjencive të sigurimit
të cilësisë në forcimin e kulturës së
cilësisë në institucionet e arsimit
të lartë, ndërsa prof. Hasnije Iliazi,
ish-kryetare e KShC-së, trajtoi
zhvillimin e qasjes së AKA-së ndaj
sigurimit të brendshëm të
cilësisë, akreditimit dhe
monitorimit.
Në kuadër të konferencës, Këshilli
Shtetëror i Cilësisë i dha
mirënjohje të veçantë ish-
drejtorit të përgjithshëm të AKA-
së, Naim Gashi, në shenjë
vlerësimi për “kontributin e
jashtëzakonshëm në zhvillimin

dhe njohjen ndërkombëtare të
Agjencisë së Kosovës për
Akreditim”.
Paneli i parë, “Roli i Agjencive të
Sigurimit të Cilësisë”, mblodhi
përfaqësues të nivelit të lartë nga
agjencitë e sigurimit të cilësisë në
Maqedoninë e Veriut, Slloveni,
Shqipëri, Hungari dhe Belgjikë, si
dhe përfaqësues të komunitetit
evropian të sigurimit të cilësisë. 
Diskutimet u përqendruan në
mënyrën se si vlerësimi i jashtëm
mund ta forcojë llogaridhënien

institucionale, duke mbështetur
njëkohësisht përmirësimin,
autonominë institucionale,
përfshirjen e palëve të interesit
dhe avancimin e cilësisë të bazuar
në dëshmi.
Paneli i dytë “Praktikat e mira
institucionale në sigurimin e
brendshëm të cilësisë”, paraqiti
përvoja nga universitete dhe
kolegje në Kosovë dhe në vende të
tjera evropiane. 
Vëmendje e veçantë iu kushtua
mekanizmave të qeverisjes,

përfshirjes së studentëve dhe
stafit, monitorimit të programeve,
vendimmarrjes së bazuar në të
dhëna, vetëvlerësimit dhe
integrimit të sigurimit të cilësisë në
strategjinë institucionale.
Konferenca u përmbyll me
përmbledhjen e mesazheve
kryesore dhe reflektimeve mbi
hapat e ardhshëm, përfshirë
prioritetet për forcimin e sistemeve
të sigurimit të brendshëm të
cilësisë dhe avancimin e
mëtejshëm të bashkëpunimit
ndërmjet institucioneve të arsimit
të lartë dhe agjencive të sigurimit të
cilësisë.
AKA shpreh mirënjohjen për
SHER - Sustainable Higher
Education and Research in
Kosovo, Ministrinë e Arsimit dhe
Shkencës, Këshillin Shtetëror të
Cilësisë, ekipin e AKA-së, si dhe të
gjithë folësit, moderatorët,
pjesëmarrësit, përfaqësuesit
institucionalë, studentët dhe
partnerët, kontributi i të cilëve e
bëri këtë konferencë
jashtëzakonisht të suksesshme.

PRISHTINË, 1 TETOR - Universiteti i
Prishtinës dha për herë të dytë
çmimin “Hasan Prishtina” për
studentët e dalluar dhe ata me
arritje të veçanta nga Lista e
Rektorit. Këtë herë për arritje të
jashtëzakonshme në fushën e
sportit, çmimi më i lartë i UP-së
për studentët iu dha edhe
fitueseve të medaljeve në Lojërat
Mesdhetare “Taranto 2026”,
Donjeta Sadikut e Flaka Loxhës.
Sadiku fitoi medaljen e artë,
ndërsa Loxha të bronztën,
ndërsa të dyja studiojnë në
Fakultetin e Edukimit Fizik dhe
Sportit dhe ishin pjesë e Listës së
Rektorit. Pjesë e studentëve të
përzgjedhur nga rektori për këtë
çmim ishin edhe Doruntina
Salihu, Era Hamiti e Rinë Foniqi
për rezultate në fusha të
ndryshme.
Me çmimin që mban emrin e
atdhetarit dhe veprimtarit të
njohur për liri, u nderuan edhe

studentët e dalluar të nivelit
bachelor dhe master: Ida
Rexhepi, Blerina Rexhepi,
Arjanita Xhemajli, Eli Kelmendi,
Zoja Berisha-Zeka, Albiona
Ademi, Vlera Ejupi, Dea Maliqi,
Rea Berisha, Arb Lila, Dea Metaj,
Kledia Mehmeti, Dea Lajqi,

Fatjona Gashi, Drin Duka,
Besnik Hoti, Lisa Tahiri, Besjana
Muzlijaj, Erona Krasniqi, Loreta
Musliu, Erlind Llapashtica,
Anila Ymeri, Doresa Gashi,
Gojart Mehmeti, Yllka Gjinovci,
Mirjeta Shala, Egzon Maksutaj
dhe Yllka Shala.

Nën drejtimin e prorektores për
ndërkombëtarizim dhe
shkëmbim akademik, prof.
Rozafa Basha, çmimin “Hasan
Prishtina” dhe atë për arritje të
veçanta 33 studentëve të UP-së
ua ndau rektori i Universitetit të
Prishtinës, prof. Arben

Hajrullahu.
“Historia e kësaj toke, këtij vendi
dhe këtij universiteti është e
pandashme. Ju do ta nderoni e
nuk do ta turpëroni asnjëherë
çmimin me emrin e Hasan
Prishtinës”, tha rektori, prof.
Arben Hajrullahu.
Të pranishëm në këtë ceremoni
solemne ishin edhe anëtarët e
Këshillit Drejtues, prorektorët,
dekanët e prodekanët e njësive
akademike, por edhe familjarë
të studentëve që morën
çmimin.
Ky çmim për herë të parë në
historinë e UP-së u nda vitin e
kaluar në “Ditën e Studentëve”
në përputhje me Rregulloren
për procesin dhe procedurën e
vendimmarrjes në përzgjedhjen
e fituesve të titujve të nderit,
çmimeve për studentët e dalluar
dhe mirënjohjeve, që u miratua
nga Senati i Universitetit të
Prishtinës më 18 korrik 2025.

ÇMIMI “HASAN PRISHTINA” U JEPET MEDALISTEVE TË
“TARANTO 2026” NGA UP-JA DHE STUDENTËVE TË DALLUAR

PRISHTINË, 1 TETOR -
Kryenegociatori i Republikës së
Kosovës me Bashkimin
Evropian, Jeton Zulfaj, mori pjesë
në Dialogun Strategjik për
Zgjerimin, i cili mblodhi
përfaqësues institucionalë,
ekspertë dhe studiues nga vende
të ndryshme të Evropës për të
diskutuar për të ardhmen e
zgjerimit të BE-së dhe
perspektivën evropiane të

Ballkanit Perëndimor.
Në fjalën e tij, kryenegociatori
Zulfaj paraqiti të arriturat e
Kosovës në procesin e integrimit
evropian, duke veçuar
përparimin në demokraci,
sundim të ligjit dhe liri themelore. 
Kosova po vazhdon njëkohësisht
zbatimin e reformave që burojnë
nga Plani i Rritjes i BE-së.
Kryenegociatori theksoi se 10
nga 11 projektligjet që nuk

arritën të miratohen brenda
afatit të qershorit, për shkak të
bllokadës në Kuvend, tashmë
janë miratuar sërish nga qeveria
dhe do t'i përcillen Kuvendit për
miratim. 
Ndër të tjera, qeveria miratoi
edhe projektligjin për
parandalimin e pastrimit të
parave dhe luftimin e financimit
të terrorizmit, një prej
parakushteve kyçe në përgatitjet

e Kosovës për anëtarësim në
SEPA.
Për Kosovën prioritet mbetet
marrja e statusit të vendit
kandidat dhe hapja e
negociatave për anëtarësim.
Zulfaj falënderoi Qendrën
Austro-Franceze për Afrimin në
Evropë, Ifri-n, Open Society
Foundations dhe Fondacionin
Kosovar për Shoqëri Civile për
organizimin.

Zulfaj: Prioritet i Kosovës mbetet statusi i vendit kandidat dhe hapja e negociatave me BE-në

PSE ËSHTË I VËSHTIRË NDRYSHIMI I LIGJIT PËR
SPECIALEN DHE ÇFARË NDIKIMI DO TË MUND TË KISHTE

PRISHTINË, 1 TETOR - Në Kosovë
janë shtuar përpjekjet për ta
ndryshuar një ligj, mbi bazën e të
cilit Kuvendi i shtetit e themeloi
para një dekade një gjykatë në
Hagë, e cila, në shkallë të parë, i
dënoi për krime lufte katër ish-
udhëheqës të Ushtrisë Çlirimtare
të Kosovës (UÇK). Por, arritja e
këtij qëllimi është shumë më e
vështirë sesa mund të duket,
paralajmërojnë ekspertë juridikë
për Radion Evropa e Lirë (REL).
Nisma për ta ndryshuar Ligjin
për Dhomat e Specializuara të
Kosovës në Hagë, të cilat
mbështeten nga Bashkimi
Evropian (BE), është duke u
shqyrtuar nga zyra ligjore e
kryeministrit Albin Kurti.
Para se të mund të arrijë në
Kuvendin e Kosovës për votim,
kjo iniciativë e Partisë
Demokratike të Kosovës (PDK),
subjektit më të madh opozitar,
duhet ta marrë pëlqimin e
qeverisë dhe t’i kalojë komisionet
parlamentare.
Derisa kalimi i këtyre hapave
mund të jetë i lehtë, mënyra e
arritjes deri te ndryshimet në këtë
ligj, dhe ndikimi eventual i tij
pastaj, janë ato çfarë e bëjnë tejet
të ndërlikuar çështjen.
Ndërkohë, vetë Dhomat e
Specializuara i kanë thënë Radios
Evropa e Lirë se nuk janë
konsultuar lidhur me këtë nismë.

Zotimet ndërkombëtare
dhe letërkëmbimi

Deputetët e Kuvendit të Kosovës
kanë të drejtë dhe kompetencë
për ta iniciuar plotësimin dhe
ndryshimin e Ligjit për Dhomat e
Specializuara por, para se ta
bëjnë këtë, ata duhet të
sigurohen që nuk i shkelin
zotimet ndërkombëtare të
Kosovës, thotë Ehat Miftaraj,
drejtor i Institutit të Kosovës për
Drejtësi (IKD).
Miftaraj thekson për REL-in se
“ndryshimi i ligjit nuk guxon t’i
cenojë obligimet që ka marrë
Kosova në bazë të Nenit 162 të
Kushtetutës”, dhe se “çdo
plotësim-ndryshim i ligjit nuk
mund të jetë në kundërshtim me
obligimet ndërkombëtare që ka
marrë përsipër Kosova”.
Përmes një shkëmbimi letrash në
prillin e 2014-s mes presidentes
së atëhershme të Kosovës, Atifete
Jahjaga, dhe shefes së BE-së,
Catherine Ashton, Kosova mori
një sërë zotimesh lidhur me
Dhomat e Specializuara.

Shkëmbimi i këtyre letrave ishte
në thelb marrëveshja që e krijoi
atë që sot në Kosovë njihet si
Gjykata Speciale.
Ndër zotimet që mori Kosova
asokohe ishte edhe të
konsultohej me BE-në për
çfarëdo nisme për ndryshim të
ligjeve që kanë ndikim në
mandatin gjykatës, apo në
procedurat gjyqësore që burojnë
nga hetimet e Task-Forcës
Speciale Hetuese (SITF).
Po ashtu, Kosova u zotua për
vazhdimin e punës së Dhomave
të Specializuara dhe të Zyrës së
Prokurorit të Specializuar deri në
përfundimin e hetimeve dhe
procedurave përkatëse.
Miftaraj thotë se, që këto
ndryshime të kenë ndikim dhe të
jenë të zbatueshme në praktikë,
Kosova së pari duhet të
bashkëpunojë me shtetet
kryesore të Këshillit të BE-së apo
me Shtetet e Bashkuara të
Amerikës.
Ambasadat e vendeve të BE-së në
Kosovë nuk iu përgjigjën pyetjeve
të REL-it për këtë nismë.
Vendet e QUINT-it dhe
Departamenti amerikan i Shtetit
nuk e komentuan iniciativën.
Megjithatë, në një përgjigje për
REL-in, Ambasada gjermane
rikonfirmoi mbështetjen për
punën e gjykatës dhe rolin e saj
në forcimin e sundimit të ligjit.
Ndërkaq, BE-ja, theksoi
rëndësinë e gjykatës për
llogaridhënien dhe drejtësinë për
viktimat dhe familjet e tyre nga të
gjitha komunitetet e Kosovës.
Në anën tjetër, as PDK-ja, dhe as
Qeveria e Kosovës, nuk kanë
treguar nëse kanë konsultuar
shtetet e BE-së, apo vetë Dhomat
e Specializuara për ndryshimet e
propozuara.
Kryeministri Kurti, i pyetur për
këtë nismë, tha më 30 shtator se
zyra e tij ligjore e ka marrë
propozimin, dhe se po e
shqyrton atë, ndërsa do t’i kthejë
Kuvendit përgjigje më vonë gjatë
javës. “Prej informimeve që i kam
deri më tani, edhe nga ministritë
përkatëse, brenda kësaj jave do ta
kemi përgjigjen, edhe si mendim
të zyrës ligjore të Ministrisë së
Drejtësisë. Mandej do t'ia japim
përgjigjen Kuvendit, dhe aty do të
vazhdojë më tutje procedura”,
tha Kurti, pa dhënë hollësi të
tjera.
Nuk është e qartë nëse Kurti,
partia e të cilit, Lëvizja
Vetëvendosje, gëzon shumicën
në Kuvend, do t’i mbështesë këto
ndryshime të iniciuara nga PDK-

ja.
Grupi për Studime Politike dhe
Juridike (GLPS) nuk deshi të
komentonte kur u pyet nga REL-i
se si do t’i shpjegonte në aspektin
juridik ndryshimet e synuara.

“Kosova s’mund ta
ndryshojë këtë gjykatë”

Ismet Salihu, profesor i së Drejtës
Penale Ndërkombëtare, tani në
pension, thotë për REL-in se
Kosova nuk mund të ketë ndikim
me një nismë të tillë mbi Dhomat
e Specializuara në Hagë. Ai e
përshkruan Specialen si një
gjykatë me tiparet e një gjykate
ndërkombëtare penale, njëlloj
sikurse çdo tribunal
ndërkombëtar i Hagës, dhe thotë
se Kosova e as ligji i saj nuk kanë
autoritet mbi të. “Kjo gjykatë i ka
kompetencat e një gjykate penale
ndërkombëtare, dhe i vetmi
element i Kosovës në këtë gjykatë
është se u themelua me ligjin e
Kosovës. Madje, edhe arkivi i
kësaj gjykate do të vazhdojë të
ruhet në Hagë, nuk do t’i jepet
Kosovës”, thekson Salihu.
Ndër ndryshimet e synuara është
edhe juridiksioni i Speciales. Pra,
të ngushtohet në mënyrë
drastike fusha e veprimit të saj -
ajo çfarë mund të hetojë dhe të
gjykojë.
Po ashtu, kërkohet që rastet që
do të konsideroheshin jashtë
juridiksionit, të barteshin te
gjykatat dhe prokuroria në
Kosovë, dhe që palët të mund të
ankoheshin në Gjykatën
Supreme të Kosovës në Prishtinë.
Dhe, gjithashtu, që dënimi
maksimal të bëhej burgimi prej
15 vjetësh, që dënimi të vuhej në
Kosovë dhe që presidenti të
mund t’i falte të dënuarit.

Megjithatë, secili nga këto
ndryshime në Ligjin për Dhomat
e Specializuara është subjekt i
vlerësimit të ligjshmërisë nga
ana e Dhomës së Specializuar të
Gjykatës Kushtetuese në Hagë, e
përbërë nga tre gjyqtarë
ndërkombëtarë, të cilët vendosin
ekskluzivisht mbi referimet
kushtetuese në lidhje me
Dhomat e Specializuara dhe me
Zyrën e Prokurorit të
Specializuar, shpjegon Miftaraj.
Dhomat e Specializuara të
Kosovës në një përgjigje për
Radion Evropa e Lirë thanë se
“nuk janë konsultuar” në lidhje
me ndryshimet e propozuara në
ligj. “Dhomat e Specializuara
janë plotësisht të përqendruara
në zbatimin e mandatit të tyre
për të garantuar gjykime të
drejta, të paanshme dhe të
sigurta. Ne nuk komentojmë mbi
nismat politike”, u tha tutje në
përgjigje.
Miftaraj tregon se është Gjykata
Kushtetuese në Hagë, jo ajo e
Kosovës në Prishtinë, e cila
vendosë përfundimisht nëse
këto ndryshime janë të
pranueshme apo jo. Për këtë,
thotë ai, ka garantuar Kuvendi i
Kosovës, përmes amendamentit
kushtetues 162.
Shembulli më i mirë për këtë
është rasti i vitit 2020.
Asokohe ishin propozuar
ndryshime në Nenin 162 të
Kushtetutës, dhe kryetarja e
atëhershme e Kuvendit, Vjosa
Osmani, nuk ia dërgoi ato
Gjykatës Kushtetuese në
Prishtinë, por Dhomës së
Specializuar të Gjykatës
Kushtetuese në Hagë.
Kushtetuesja në Hagë kishte
ardhur në përfundim se, sipas
Nenit 162(3), vetë ajo kishte
juridiksion ekskluziv për

vlerësimin e amendamenteve,
sepse ato kishin të bënin me
Dhomat e Specializuara dhe
Zyrën e Prokurorit të
Specializuar.

Mungesa e reagimit nga
ndërkombëtarët

Dënimi i ish-presidentit Hashim
Thaçi me 25 vjet burgim, i ish-
kryetarit të Kuvendit, Jakup
Krasniqi, me 25, i ish-kryetarit
tjetër të Kuvendit, Kadri Veseli,
me 18, dhe i ish-deputetit
Rexhep Selimi me 13, është
kundërshtuar gjerësisht në
Kosovë.
Që të katërtit udhëhoqën luftën e
UÇK-së kundër forcave
pushtuese serbe në vitet 1998-
1999, dhe shihen si heronj nga
shqiptarët e Kosovës.
Për shumë shqiptarë, gjykata e
cilësoi UÇK-në si një organizatë
të përbashkët kriminale,
megjithëse vetë kryetari i trupit
gjykues nguli këmbë disa herë në
shqiptimin e aktgjykimit se
Thaçi, Krasniqi, Veseli e Selimi u
gjykuan dhe dënuan për
përgjegjësi individuale, dhe jo
lufta e UÇK-së për liri.
Ndryshimet e synuara në këtë
ligj tani vijnë gati një dekadë pasi
Kosova kishte tentuar ta zhbënte
tërësisht ligjin.
Asokohe, ambasadat e huaja në
Kosovë, përfshirë atë të SHBA-së,
kishin reaguar ashpër ndaj asaj
përpjekjeje.
Miftaraj thotë se mungesa e
reagimit nga ndërkombëtarët
tani për këtë nismë nuk
nënkupton se partnerët e
Kosovës kanë ndryshuar qasje
për Gjykatën Speciale.
Sipas tij, qëllimi i atëhershëm
ishte shumë më radikal sesa
nisma e tanishme.
“Sot, gati 10 vjet pas, iniciativa e
PDK-së për ndryshim të ligjit dhe
kufizim të juridiksionit të
gjykatës është ende në fazë të
hershme, dhe me pasoja
skajshmërisht më të kufizuara se
iniciativa e vitit 2017”, thekson ai.
“Për më tepër, në atë kohë
iniciativa vinte nga partnerët e
koalicionit në qeveri, dhe me
mundësi praktike për të arritur
qëllimin për shfuqizimin e
gjykatës, përderisa sot partia në
pushtet shihet qartazi se nuk e
mbështet një iniciativë të tillë.
Andaj, edhe partnerët, pa parë
ndonjë efekt juridik, mund edhe
të mos reagojnë njëjtë si para 10
vjetëve”, përfundon Miftaraj.

PRISHTINË, 1 TETOR - Drejtori i
përgjithshëm i Doganës së
Kosovës, Agron Llugaliu, mori
pjesë dhe mbajti fjalim në
sesionin informues me
përfaqësues të komunitetit të
biznesit, të organizuar me
rastin e hyrjes në fuqi të
Marrëveshjes së Tregtisë së Lirë
ndërmjet Kosovës dhe vendeve
të EFTA-s - Zvicrës, Norvegjisë,
Islandës dhe Lihtenshtajnit.
Në këtë aktivitet Llugaliu ishte
së bashku me ministren e
Industrisë, Ndërmarrësisë,
Tregtisë dhe Inovacionit,
Mimoza Kusari-Lila, si dhe

ambasadoren e Zvicrës në
Kosovë, Anne-Lise Cattin
Hennin.
Gjatë diskutimit u theksua
rëndësia e Marrëveshjes
Kosovë - EFTA për zgjerimin e
marrëdhënieve ekonomike
dhe krijimin e mundësive të
reja për bizneset e Kosovës.
Në fjalën e tij, Llugaliu tha se
përvoja e Kosovës me
Marrëveshjen e Stabilizim-
Asociimit me Bashkimin
Evropian dëshmon rëndësinë
që kanë marrëveshjet tregtare
për zgjerimin e shkëmbimeve
dhe hapjen e tregjeve të reja.

Sipas tij, Marrëveshja Kosovë -
EFTA krijon mundësi të reja për
rritjen e eksporteve, zgjerimin e
tregjeve dhe forcimin e
konkurrueshmërisë së
produkteve dhe shërbimeve
nga Kosova.
Llugaliu theksoi se Dogana e
Kosovës do të vazhdojë të
sigurojë zbatim korrekt,
transparent dhe të
parashikueshëm të
marrëveshjes, me qëllim të
lehtësimit të tregtisë së
ligjshme dhe krijimit të një
klime sa më të favorshme për
bizneset që synojnë tregjet

ndërkombëtare. “Marrëveshjet
hapin tregjet. Bizneset i kthejnë

këto mundësi në eksporte”, tha
Llugaliu.

Llugaliu: Marrëveshja Kosovë - EFTA hap mundësi të reja për bizneset dhe eksportet

GJILAN, 1 TETOR - Nga 2 tetori deri
më 30 nëntor 2026, Agjencia
Kadastrale e Kosovës,
nëpërmjet Lorenco & KO, do ta
zhvillojë Shikimin Publik të të
dhënave të rindërtuara
kadastrale në tetë komuna të
Kosovës.
Procesi do të zhvillohet çdo ditë
pune nga ora 08:00 deri në 16:00
dhe përfshin komunën e
Gjilanit, Kamenicës, Vitisë,
Kllokotit, Parteshit, Ranillugut,
Kaçanikut dhe Hanit të Elezit.

Gjatë Shikimit Publik qytetarët
do të kenë mundësi t’i
verifikojnë të dhënat që lidhen
me pronat e tyre dhe, në rast se
evidentojnë pasaktësi, të
paraqesin kërkesa për korrigjim.
Në proces përfshihen zonat
kadastrale: Gjilan 1 (Dheu i
Bardhë), Gjilan 2 (Arbëria), Livoç
i Epërm, Bresalc, Dobërçan,
Shillovë, Karaçevë e Epërme,
Karaçevë e Poshtme, Hogosht,
Moçar, Petrovc, Domorovc,
Kërmjan i Poshtëm, Pasjan,

Budrikë e Poshtme, Kllokot,
Mogillë, Tërpezë, Radivojcë,
Sadovinë e Çerkezëve, Stagovë,
Vataj, Dubravë, Pustenik dhe
Rezhancë.
Ky proces u mundëson
pronarëve që të kontrollojnë
nëse të dhënat e rindërtuara
kadastrale përputhen me
gjendjen dhe dokumentacionin
e pronës së tyre.
Të gjitha shërbimet në kuadër të
Shikimit Publik kryhen pa
pagesë.

Nga 2 tetori nis shikimi publik i të dhënave kadastrale në tetë komuna

STUDIMI I ODËS AMERIKANE: 82 % E BIZNESEVE NË KOSOVË
SFIDOHEN NGA MUNGESA E STAFIT OSE E SHKATHTËSIVE

PRISHTINË, 1 TETOR - Mungesa e
fuqisë punëtore dhe e
shkathtësive të nevojshme po rrit
kostot e bizneseve, po ul
produktivitetin dhe po kufizon
potencialin për rritje.
Këto janë ndër gjetjet kryesore të
dy studimeve të publikuara nga
Oda Ekonomike Amerikane në
Kosovë: “Shkathtësitë e fuqisë
punëtore dhe nevojat e bizneseve
në Kosovë” dhe “Ndikimi
ekonomik nga mungesa e fuqisë
punëtore dhe shkathtësive në
Kosovë”, të realizuara në kuadër
të Iniciativës për Zhvillimin e
Fuqisë Punëtore, me
mbështetjen e Qendrës për
Ndërmarrje Private
Ndërkombëtare (CIPE), që është
pjesë e Odës Ekonomike të
Shteteve të Bashkuara të
Amerikës.
Studimet, sipas OEAK-së,
përfshijnë biznese të madhësive
të ndryshme nga prodhimi,
shërbimet financiare, TIK-u,
tregtia, shërbimet profesionale,
hoteleria dhe turizmi,
shëndetësia dhe sektorë të tjerë.
Gjetjet tregojnë se 63.7 % e
bizneseve e konsiderojnë të
vështirë ose shumë të vështirë
rekrutimin e punëtorëve të
kualifikuar. “Shkathtësitë teknike
janë më të vështirat për t’u gjetur,
ndërsa mungesa të theksuara
evidentohen edhe në shitje,
menaxhim, lidership, inxhinieri
dhe shkathtësi digjitale. Pasojat
reflektohen drejtpërdrejt në
performancën e bizneseve: 50 %
raportojnë produktivitet të
reduktuar, 33.3 % kosto më të

larta të punës dhe 21.6 %
investime të vonuara”, thuhet në
njoftimin e Odës.
Në aspektin sektorial, Oda
Amerikane thekson se prodhimi
del ndër sektorët më të prekur.
“87.5 % e bizneseve prodhuese
raportojnë vështirësi ose
vështirësi të mëdha në
rekrutimin e punëtorëve të
kualifikuar, veçanërisht për
profilet inxhinierike, teknike dhe
të prodhimit, ndërsa 62.5 %
raportojnë ulje të produktivitetit
si pasojë e mungesës së
punëtorëve të kualifikuar.
Presion i lartë vërehet edhe në
tregtinë me pakicë, ku 80%
raportojnë vështirësi në
rekrutim”, u tha në publikimin e
Odës.
Përballë këtyre sfidave, Oda

thekson se sektori privat po
investon konsiderueshëm në
zhvillimin e fuqisë punëtore.
Sipas studimit të Odës, 92.1 % e
bizneseve ofrojnë trajnime
rregullisht ose herë pas here,
ndërsa 84.4 % investojnë deri në
20 000 euro në vit në trajnimin e
punonjësve. “Te kompanitë me
250 ose më shumë punonjës,
71.5 % investojnë mbi 20 000
euro në vit. Megjithatë,
punëdhënësit e vlerësojnë
përputhjen e shkathtësive të të
diplomuarve me nevojat e
biznesit mesatarisht vetëm 48.2
nga 100, duke evidentuar
nevojën për lidhje më të fortë
ndërmjet arsimit dhe tregut të
punës”, u tha më tej në njoftim.
Ndikimi financiar i mungesës së
fuqisë punëtore evidentohet më

tej në studimin e dytë të ndikimit
ekonomik, ku Oda thotë se 82 %
e bizneseve raportojnë mungesë
stafi ose boshllëqe në shkathtësi.
“Këto mungesa sjellin
shpenzime shtesë për rekrutim,
punë jashtë orarit, punëtorë të
përkohshëm dhe kontraktorë, si
dhe për trajnim e aftësim. Në
tregtinë me pakicë, disa kompani
raportojnë mbi 20 000 euro
shpenzime vjetore vetëm për
punën jashtë orarit.
Njëkohësisht, 73 % e bizneseve
vlerësojnë se qasja adekuate në
punëtorë me shkathtësitë e
duhura mund t’ua rriste
prodhimin ose të hyrat për të
paktën 6 % gjatë 12 muajve të
ardhshëm, ndërsa më shumë se
një e treta vlerësojnë potencial
për rritje mbi 10 %”, u tha në

gjetjet e studimit të dytë të Odës
Amerikane.
Bazuar në këto gjetje, Oda thotë
se mund të konkludohet se
mungesa e fuqisë punëtore dhe e
shkathtësive përbën jo vetëm
sfidë të tregut të punës, por edhe
kosto konkrete, produktivitet të
humbur dhe potencial ekonomik
të parealizuar. Investimet që
bizneset tashmë bëjnë në
zhvillimin e stafit, studimi thotë
se nuk mund ta adresojnë të
vetme mospërputhjen ndërmjet
shkathtësive që ofron tregu dhe
atyre që kërkon ekonomia.
Oda Ekonomike Amerikane ka
rekomanduar forcimin e arsimit
dhe aftësimit profesional sipas
kërkesave të tregut, zgjerimin e
praktikave dhe mësimit në
vendin e punës, përfshirjen e
bizneseve në zhvillimin e
kurrikulave dhe krijimin e
stimulimeve për trajnim dhe
aftësim.
Gjithashtu, Oda thekson se
nevojitet përmirësimi i
informacionit për tregun e punës
dhe mekanizmave të rekrutimit,
si dhe mbështetja e investimeve
në teknologji që rrisin
produktivitetin.
Një bashkëpunim më i
strukturuar ndërmjet sektorit
privat, institucioneve arsimore
dhe institucioneve publike është
thelbësor që zhvillimi i fuqisë
punëtore të trajtohet si prioritet i
konkurrueshmërisë dhe rritjes së
qëndrueshme ekonomike”, u
potencua në njoftimin për
media të Odës Ekonomike
Amerikane në Kosovë.

Nga: Erin BLAKEMORE /
History

Pesëdhjetë e tri milje rafte [85.3
kilometra]. Tridhjetë e pesë mijë
vëllime katalogësh. Dokumente
që përfshijnë dymbëdhjetë
shekuj. Të vendosura në një nga
bastionet më emblematike të fesë
dhe kulturës që kanë ekzistuar
ndonjëherë, Arkivat Sekrete të
Vatikanit janë punë legjendash
historike, por ekzistenca e tyre
është krejtësisht reale.
Vetëm emri ngjall misterin dhe
salltanetin madhështor të Kishës
Katolike dhe i shtyn ata me më
imagjinatë të sajojnë teori
ogurzeza për atë që mund të
fshihet brenda. Indekset e
arkivave nuk janë publike - dhe
studiuesit mund të kenë qasje në
to vetëm pasi dokumentet të kenë
mbushur 75 vjet - ndërsa, vetë
arkivat ndodhen në një pjesë të
Vatikanit që i ngjan një fortese.
Natyra e fshehtë e Kishës Katolike
dhe thesari i mundshëm që
ndodhet brenda kanë ushqyer
prej vitesh spekulime të
shfrenuara për atë që ishte
brenda. Teoritë e konspiracionit

mbi përmbajtjen e tij vërshojnë
kudo - si spekulimet e çmendura
se Vatikani fsheh qenie
jashtëtokësore brenda.
Megjithatë, në realitet, Arkivat
Sekrete të Vatikanit nuk janë aspak
sekrete. Fjala “sekret” vjen nga një
keqkuptim i fjalës latine secretum
apo private. Arkivat ishin - dhe
vazhdojnë të jenë - të destinuara
për të ruajtur dokumentacionin
zyrtar të Selisë së Shenjtë, së
bashku me korrespondencën dhe
informacione të tjera që lidhen
me Papën.
Ato përmbajnë gjithashtu disa nga
thesaret më mbresëlënëse të
Kishës Katolike - dokumente që
datojnë që nga shekulli VIII. Por,
deri në vitin 1881, as studiuesve të
krishterimit nuk u lejohej qasja në

arkiv. Pikërisht atëherë Papa Leoni
XIII, i njohur si një intelektual që u
përball me modernizimin e fundit
të shekullit XIX, e hapi këtë thesar
dokumentesh për studiuesit. Këto
dokumente magjepsëse tregojnë
jo vetëm historinë e Kishës, por
edhe atë të pjesës tjetër të botës.
Një nga dokumentet që spikat
është një letër e Marisë,
Mbretëreshës së Skocisë, e cila u
ekzekutua pasi u detyrua të
abdikonte nga froni dhe kaloi gati
20 vjet në arrest. Në fund ajo u
dënua me vdekje për komplot për
vrasjen e Mbretëreshës Elizabeta
I, kushërirës së saj protestante.
Përballë prerjes së kokës, ajo i
shkroi një letër të dëshpëruar
Papës Siksti V, duke e lutur që t’ia
shpëtonte jetën dhe duke dënuar
ashpër “heretikët” që më pas do ta
vrisnin. Papa nuk ndërhyri dhe
asaj iu pre koka më 8 shkurt 1587.
Një tjetër dokument i paçmuar
ndryshoi, fjalëpërfjalshëm,
historinë e fesë. Ai dokumenton
shkishërimin nga Kisha Katolike
të Martin Luterit, gjermanit që
ndezi Evropën duke i kthyer
shpinën katolicizmit dhe duke
shkruar 95 Tezat e tij të cilat sot
shihen si dokumenti që i dha

shtysë protestantizmit. Si
përgjigje, Papa Leoni X shkroi
Decet Romanum Pontificem, një
bulë papnore që e përjashtoi
Luterin nga Kisha Katolike. Kjo i
dha Luterit lirinë të themelonte
një kishë të vetën dhe kjo
përçarje ka përcaktuar, që
atëherë, një pjesë të madhe të
historisë botërore.
Arkivat Sekrete ruajnë gjithashtu
një dokument jashtëzakonisht
sekret: procesverbalet e gjyqeve
kundër Kalorësve Templarë. I
njohur si Pergamena e Shinonit,
ka përmasat e një tryeze
ngrënieje dhe dokumenton
gjyqet ndaj urdhrit ushtarak
romak për çështje të tilla si sjellje
blasfemuese dhe herezi gjatë
Kryqëzatave. Për shkak të një

gabimi arkivor, pergamena
humbi për shekuj dhe u gjet
vetëm në vitin 2001 në një kuti
që përmbante dokumente të
tjera. Tani ajo është kategorizuar
siç duhet dhe është në
dispozicion të studiuesve.
Kur Pergamena e Shinonit u bë
publike në vitin 2007, ajo në fakt
rehabilitoi trashëgiminë e
Kalorësve Templarë, duke
vërtetuar se - pa qenë kjo e
njohur nga historia - Papa
Klementi V në të vërtetë e kishte
shfajësuar grupin nga akuza për
herezi në vitin 1308.
Këto dhe dokumente të tjera
historike ruhen pranë
Bibliotekës së Vatikanit në
Romë. Ashtu si në çdo arkiv, ka
radhë raftesh dhe salla leximi.
Është gjithashtu një bunker - një
strukturë nëntokësore rezistente
ndaj zjarrit, e projektuar për t’i
mbrojtur dokumentet delikate
nga kushtet e mjedisit dhe nga
zjarri. Madje, ka edhe një shkollë
për klerikët të cilët studiojnë
historinë. Dhe, meqë është
Vatikan, ka gjithashtu plot art të
shenjtë për t’u parë.
Jo dokush mund të ketë qasje në
arkiv - ai është i hapur vetëm për
studiuesit që i nënshtrohen një
procesi të hollësishëm

verifikimi. Megjithatë, vitet e
fundit Vatikani është bërë disi
më i hapur me sekretet e tij. Në
vitin 2010, si përgjigje ndaj
interesit të shtuar të publikut për
Arkivat Sekrete dhe miteve të
përhapura nga libri bestseller i
Dan Brownit, Engjëj dhe
demonë [Angels and Demons],
Vatikani u lejoi gazetarëve ta
vizitonin arkivin për herë të
parë. Në vitin 2012, Arkivat
Sekrete të Vatikanit organizuan
një ekspozitë publike me disa
nga dokumentet e tyre më të
rëndësishme - me rastin e 400-
vjetorit të tyre. Ndërsa, në vitin
2019, Papa Françesku njoftoi se
Vatikani do t’i hapte arkivat e tij
për Piun XII. Gjatë një
veprimtarie përkujtimore me
rastin e 80-vjetorit të zgjedhjes
së Piut XII në Papat, Françesku
tha se kishte dhënë urdhër që
arkivi të hapej në mars 2020.
“Kisha nuk ka frikë nga historia”,
i tha ai grupit. Arkivat u hapën
më 2 mars 2020, por u mbyllën
përsëri pak kohë më pas për
shkak të pandemisë së
koronavirusit.
Në vitin 2005, Sergio Pagano,
prefekti i Arkivave Sekrete,
shpjegoi pse ka pasur ngurrim
për t’i hapur të gjitha arkivat.

Pagano i tha L’Espresso-s se nuk
bëhet fjalë për guxim - bëhet
fjalë për burime. Meqë arkivi
është kaq i madh, tha Pagano,
përpunimi i shpejtë i
dokumenteve dhe vënia e tyre në
dispozicion të historianëve
përbën një sfidë. Por, shpeshherë,
tha ai, njerëzit “kërkojnë me zë të
lartë hapjen e arkivave të
Vatikanit, thuajse sikur do të
duhej të hynin në një fortesë
sekrete duke kapërcyer një
rezistencë imagjinare ... por, kur
dera hapet dhe dokumentet
vihen në dispozicion, ata që dukej
se ishin te portat nuk shfaqen ose
bëjnë pothuajse vetëm një vizitë
turistike”.
Prefekti e hodhi poshtë presionin
për publikimin e dokumenteve
lidhur me Piun XII, duke e quajtur
atë një “dukuri të çuditshme” dhe
duke lënë të kuptohej se
studiuesit shtyheshin nga dëshira
për ta rrëzuar autoritetin e Kishës
Katolike.
Kjo na çon tek ato që mund të
jenë dokumentet më të
diskutueshme në Arkivat Sekrete
- ato që lidhen me skandalin e
vazhdueshëm të abuzimeve
seksuale brenda Kishës. Siç
rezulton, edhe çdo dioqezë ka
arkiva sekrete dhe shumë prej
tyre kanë ndihmuar në vërtetimin
e përfshirjes së Kishës në
abuzime. Por, dokumentet në
Arkivat Sekrete të Vatikanit bëhen
publike vetëm pasi të jenë të
paktën 75 vjet të vjetra - dhe,
pronari i vërtetë i arkivit nuk është
Kisha, por Papa.
Edhe pse njerëzit mund t’i padisin
dioqezat veç e veç për të siguruar
informacionin e tyre, vetë Kisha
është e barasvlershme me një
shtet sovran dhe mund të veprojë
siç dëshiron. Papa është i vetmi që
mund t’i bëjë dokumentet publike
më herët - dhe, siç duket tani,
mund të kalojnë dekada para se
gazetarët, historianët dhe viktimat
të mësojnë më shumë për rolin e
Kishës Katolike në abuzime. 

/Telegrafi/

BRENDA ARKIVAVE SEKRETE 
TË VATIKANIT 

Thesaret e arkivave janë punë legjendash, por ekzistenca e tyre është krejtësisht reale

Pamje nga Arkivat e Vatikanit Rex Features/AP Photo 

Letra e fundit e Marisë, Mbretëreshës së Skocisë, drejtuar Papës
Siksti V, në një ekspozitë dokumentesh nga Arkivat Sekrete të
Vatikanit (2012)Rex Features/AP Photo

231 dëshmi në 60 metra pergamenë, si pjesë e ekspozitës 
së dokumenteve nga Arkivat Sekrete të VatikanitAlessandra
Benedetti/Corbis/Getty Images

Ka njerëz që mbajnë mend ende
një notë të marrë tridhjetë vjet më
parë. Jo sepse ajo ndryshoi
rrjedhën e shkollimit, por sepse u
shndërrua në një përkufizim të
vetes. “Nuk jam i zgjuar”. “Nuk më
punon mendja”. Një vlerësim për
një detyrë të caktuar, në një ditë të
caktuar, u bë verdikt për një jetë të
tërë. Problemi fillon pikërisht aty:
kur ngatërrojmë atë që një
provim mund të masë me
gjithçka që një njeri mund të
bëhet.
Shkolla na mëson aftësi të
pazëvendësueshme: të lexojmë,
të arsyetojmë, të llogarisim, të
ndërtojmë argumente. Por
formati i saj shpesh favorizon
probleme me udhëzime të qarta,
kohë të përcaktuar dhe përgjigje
të vlerësueshme.
Jeta rrallë paraqitet kështu. Ajo të
kërkon të marrësh vendime me
informacion të paplotë, të
bashkëpunosh me njerëz të
vështirë dhe të dallosh kur
këmbëngulja po kthehet në
kokëfortësi. Në këto situata, dija
është e nevojshme, por nuk
mjafton.
Shtatë dimensionet që vijojnë
duhen parë si mënyra për të
kuptuar aftësitë njerëzore, jo si
shtatë kuti shkencore të mbyllura.
Ato ndërthuren dhe mbështesin
njëra-tjetrën. Vlera e tyre qëndron
te pyetja që na detyrojnë të
bëjmë: sa nga aftësitë tona kanë
mbetur të pazhvilluara, thjesht
sepse askush nuk na kërkoi t’i
ushtronim?
Gjithçka mund të nisë nga një
tavolinë ku janë ulur katër njerëz.
Njëri flet, tjetri miraton, i treti
hesht dhe i katërti ndryshon
temë. Fjalët, të marra veçmas,
mund të jenë krejt të zakonshme.
Por marrëdhënia mes tyre
përmban një histori tjetër:

pasiguri, rivalitet, nevojë për
miratim, frikë nga kundërshtimi.
Inteligjenca sociale është aftësia
për të vërejtur këtë shtresë të dytë
të komunikimit.
Ajo kërkon të kuptosh se e njëjta
fjali mund të tingëllojë si ndihmë
ose si poshtërim, në varësi të
çastit dhe mënyrës si thuhet. Një
drejtues mund të ketë të drejtë
për gabimin e një punonjësi dhe
megjithatë ta përkeqësojë
situatën duke e korrigjuar
publikisht. Të kuptosh njerëzit do
të thotë të marrësh parasysh
dinjitetin, pozitën dhe
këndvështrimin e tyre. Por kjo
aftësi kërkon edhe përulësi:
heshtja nuk nënkupton
gjithmonë kundërshtim.
Ndonjëherë duhet të pyesësh, në
vend që të besosh se e ke lexuar
tjetrin.
Po aq e rëndësishme është të
lexosh atë që ndodh brenda teje.
Inteligjenca emocionale shfaqet
në hapësirën mes një ndjenje dhe
veprimit që pason. Dikush të
kritikon dhe ti ndien menjëherë
nevojën për t’u mbrojtur. Përpara
se të përgjigjesh, a mund të
dallosh çfarë të lëndoi?
Përmbajtja e kritikës, toni, prania
e të tjerëve apo dyshimi se
ndoshta kritika ka të drejtë?
Ky dallim ndryshon reagimin.
Nëse çdo shqetësim e përkthen si
sulm, çdo bisedë bëhet betejë.
Nëse arrin ta emërtosh ndjenjën,
fiton mundësinë ta shqyrtosh.
Zemërimi mund të tregojë një
kufi të shkelur; mund të tregojë
edhe një pritshmëri të
paarsyeshme. Pjekuria
emocionale nuk kërkon të jesh
përherë i qetë. Kërkon të mos ia
dorëzosh çdo emocioni të drejtën
për të vendosur në emrin tënd.
Pastaj vjen një aftësi që bëhet
veçanërisht e çmuar në një botë

të fiksuar pas produktivitetit:
inteligjenca strategjike. Shumë
njerëz punojnë pa pushim, por
rrallë ndalen të shqyrtojnë nëse
po punojnë mbi problemin e
duhur. Përmirësojnë hollësi,
shtojnë orare, përshpejtojnë
procese, ndërkohë që pengesa
kryesore mbetet e paprekur.
Mendo një biznes që shpenzon
gjithnjë e më shumë për reklamë,
ndërsa humbet klientët për shkak
të shërbimit të dobët. Përpjekja
është reale; drejtimi është i
gabuar. Mendimi strategjik
kërkon të dallosh shkakun nga
simptoma dhe të llogaritësh çfarë
po lë pas dore me çdo zgjedhje.
Koha e përdorur diku mungon
diku tjetër. Prandaj, strategjia
përfshin edhe heqjen dorë: të
pranosh se disa punë të
dobishme duhet të presin, që një
punë vendimtare të kryhet.
Por edhe gjykimi më i mirë mund
të mbetet pa ndikim nëse nuk
arrin t’ua përcjellësh të tjerëve.
Këtu hyn aftësia bindëse. Një ide
nuk bëhet e kuptueshme vetëm
sepse është e qartë për njeriun që
e ka menduar. Ai njeh rrugën që e
çoi te përfundimi; dëgjuesi sheh
vetëm përfundimin. Komunikimi
duhet ta ndërtojë këtë rrugë edhe
për të.
Të bindësh kërkon të kuptosh
pyetjen që tjetri mban në
mendje: “Pse duhet të më
interesojë?”, “Çfarë rrezikoj?”,
“Pse duhet të të besoj?” Një
argument i fortë lidh arsyet me
shqetësimet konkrete të
dëgjuesit. Megjithatë, bindja
mbart përgjegjësi. Aftësia për të
prekur emocionet mund të
shërbejë për të sqaruar ose për të
manipuluar. Vlera e komunikimit
varet edhe nga ndershmëria me
të cilën e përdor.
Sado mirë të mendosh dhe të

komunikosh, realiteti nuk është i
detyruar t’i bindet planit tënd.
Inteligjenca përshtatëse fillon kur
faktet ndryshojnë dhe ti duhet të
rishikosh mënyrën e veprimit.
Vështirësia është se planet
shpesh lidhen me identitetin. Të
pranosh se një rrugë nuk
funksionon, mund të të duket
sikur po pranon se nuk vlen.
Për këtë arsye, ndonjëherë
vazhdojmë një zgjedhje vetëm
sepse kemi investuar shumë në
të. Por koha e shpenzuar nuk e
bën automatikisht të arsyeshme
kohën që do të shpenzojmë më
tej. Përshtatja kërkon të dallosh
qëllimin nga metoda: mund të
ruash synimin dhe të ndryshosh
rrugën. Kërkon gjithashtu
gjykim, sepse ndryshimi i
drejtimit pas çdo vështirësie
është po aq problematik sa
refuzimi për ta ndryshuar
ndonjëherë.
Të gjitha këto aftësi bëhen më të
brishta kur na mungon njohja e
vetvetes. Mund të jemi vëzhgues
të hollë të dobësive të të tjerëve
dhe mbrojtës të palodhur të
dobësive tona. Kontrollin e
quajmë përkujdesje, frikën e
quajmë realizëm, nevojën për
miratim e quajmë përkushtim.
Shpjegimet që japim për veten
mund të jenë bindëse, sidomos
për ne.
Vetënjohja kërkon t’i krahasosh
këto shpjegime me sjelljen e
përsëritur. Nëse thua se vlerëson
sinqeritetin, si reagon kur dëgjon
diçka të pakëndshme? Nëse
mendon se je i hapur ndaj ideve,
kur ke ndryshuar mendim për
herë të fundit? Këto pyetje mund
të dhembin, por dhimbja nuk
është qëllimi. Qëllimi është të
fitosh një pamje më të saktë të
vetes, që të mund të ndryshosh
diçka reale.

Në fund, është inteligjenca
praktike”: aftësia për ta çuar një
mendim deri te një rezultat që
funksionon. Në teori, zgjidhja
mund të duket elegante. Në
praktikë, mungon buxheti, afati
është i shkurtër dhe njerëzit kanë
nevoja që bien ndesh mes tyre.
Këtu duhet të vendosësh çfarë
është thelbësore, çfarë mund të
thjeshtohet dhe çfarë duhet
provuar përpara se të zbatohet
plotësisht.
Njeriu praktik ndërton një
marrëdhënie të vazhdueshme
mes dijes dhe pasojave. Provon,
vëren, korrigjon. Ai kupton se një
zgjidhje duhet të funksionojë për
njerëzit që do ta përdorin, në
kushtet që ata kanë. Kjo kërkon
respekt për hollësitë dhe
gatishmëri për të mësuar nga
rezultati, edhe kur rezultati e
kundërshton teorinë e
parapëlqyer.
Asnjëra nga këto aftësi nuk e
zëvendëson dijen shkollore. Ato e
zgjerojnë kuptimin e asaj që do të
thotë ta përdorësh mendjen
mirë. Një njeri mund të shkëlqejë
në provime dhe të ketë shumë
për të mësuar në marrëdhënie;
një tjetër mund të ketë vuajtur në
klasë dhe të tregojë gjykim të
jashtëzakonshëm përballë një
krize. Të dy kanë mundësi
zhvillimi.
Ndoshta padrejtësia më e madhe
e etiketave “i zgjuar” dhe “jo i
zgjuar” është se na japin
përshtypjen e një historie të
përfunduar. Por aftësitë
zhvillohen përmes vëmendjes,
ushtrimit dhe gatishmërisë për
t’u korrigjuar. Një dëftesë mund
të tregojë si iu përgjigje dikur disa
pyetjeve. Ajo nuk mund të
vendosë cilat pyetje do të mësosh
të përballosh nesër në jetë. /
bota.al

SHKOLLA NA ZHGËNJEU! 
DISA LLOJE TË INTELIGJENCËS 

NUK I TESTOI KURRË 
Jeta nuk të pyet çfarë note ke marrë. Nga aftësia për të kuptuar njerëzit te guximi për të kuptuar veten:

shtatë dimensione të inteligjencës që një dëftesë nuk i përmbledh dot

BUKURESHT, 1 TETOR - Federata
Futbollit e Rumanisë (FRF) ka
paraqitur një karton të ri të zi
për të ndihmuar në
parandalimin e sjelljes abuzive
nga prindërit në ndeshjet e

ekipeve të të rinjve. Përveç
kartonëve standardë të verdhë
dhe të kuq, të cilët përcaktojnë
sanksione disiplinore për
lojtarët individualë në fushë,
gjyqtarët do të kenë një karton

të zi që mund të përdoret për ta
anuluar ndeshjen nëse vërejnë
sjellje të papërshtatshme nga
spektatorët ose prindërit. FRF-
ja ka thënë se masa është
hartuar për ta luftuar

“ngacmimin dhe presionin e
ushtruar nga prindërit dhe
spektatorët në tribuna”, duke e
bërë atë federatën e parë të
futbollit që paraqet masë të
tillë.

Federata e Futbollit e Rumanisë me risi, paraqet kartonin e zi

PRISHTINË, 1 TETOR - Kombëtarja
U21 e Kosovës ka shënuar
fitoren e dytë radhazi në
kualifikimet për Kampionatin
Evropian 2027. “Dardanët” e rinj
kanë triumfuar 2:1 ndaj Qipros
në stadiumin “Fadil Vokrri” në
Prishtinë, duke e përmbysur
rezultatin në pjesën e dytë.
Qiproja ka kaluar në epërsi në
minutën e 52-të me Savvas
Kontopoulos, por Kosova ka
reaguar fuqishëm dhe brenda
shtatë minutash e ka përmbysur
rezultatin. Hekuran Berisha ka
barazuar rezultatin në minutën

e 69 nga pika e bardhë, ndera në
minutën e 76 Lirim Jashari ka
realizuar për 2:1 pas asistimit të
Berishës. Në fund, Qiproja ka
mbetur me nëntë futbollistë në
fushë, pasi Georgios
Angelopoulos është përjashtuar
në minutën e 78, ndërsa
Zacharias Ioannides në
minutën e 85-të. Kjo ka qenë
ndeshja e parafundit e Kosovës
në Grupin A kualifikues për
“Euro 2027”. Pas nëntë
ndeshjeve, Kosova ka
grumbulluar 14 pikë dhe
renditet në vendin e katërt.

Finlanda kryeson grupin me 22
pikë, një më shumë se Spanja, e
cila ka një ndeshje më pak të
zhvilluar. Rumania është në
vendin e tretë me 16 pikë,
ndërsa Qiproja ka tri dhe San
Marino nuk ka pikë. Kosova nuk
i ka më mundësitë për
kualifikim, por në ndeshjen e
fundit do të synojë ta mbyllë
këtë cikël me fitore dhe të luftojë
për pozitën e tretë në grup.
“Dardanët” U21 ndeshjen e
fundit do ta zhvillojnë më 6
tetor ndaj Finlandës në orën
19:00.

TORINO, 1 TETOR - Futbollisti i
Kombëtares së Kosovës, Edon
Zhegrova, pritet të jetë titullar
për herë të parë te Juventusi në
sezonin aktual. Zhegrova po shi-
het si titullar për ndeshjen e parë
të Juventusit që e luan në kampi-
onat pas pushimit ndërkombë-
tar. Mediet italiane kanë rapor-

tuar se Zhegrova do të jetë tit-
ullar ndaj Cagliarit, ndeshje kjo
që luhet më 11 tetor dhe i takon
xhiros së gjashtë të kampionatit
italian.
Te Juventusi pritet të
mbështeten te Zhegrova në
krahun e djathtë për këtë ndesh-
je, pasi nuk duan ta rrezikojnë

portugezin Francisco
Conceicao.
Conceicao ka pësuar një dëm-
tim të lehtë muskulor në fitoren
e Portugalisë ndaj Argjentinës
dhe pritet të pushohet për
duelin me Cagliarin. Zhegrova
në ndeshjet e fundit ka treguar
paraqitje të mira te Juventusi

këtë sezon, ku ka shënuar dy
gola dhe ka bërë një asistim në
dy përballjet e fundit të ekipit në
Serinë A.
Në sezonin aktual Zhegrova ka
vetëm 72 minuta lojë në Serinë
A, apo katër paraqitje, në të cilat
është inkuadruar në pjesën e
dytë.

Zhegrova zëvendëson Conceicaon, starton kundër Cagliarit

KOSOVA U21 FITON ME PËRMBYSJE NDAJ QIPROS

PRISHTINË, 1 TETOR - Paraqitjet e
fundit me Fenerbahçen dhe
Kosovën kanë ndikuar në rritjen
e vlerës së Vedat Muriqit në
tregun e transferimeve,
pavarësisht se sulmuesi tashmë
ka mbushur 32 vjeç. Vedat
Muriqi po vazhdon të dëshmojë
se mosha nuk po e pengon të
mbetet një prej sulmuesve më të
vlerësuar në tregun turk.
Performancat e tij në javët e
fundit me Fenerbahçen dhe
Kombëtaren e Kosovës kanë
bërë që vlera e tij në tregun e

transferimeve të pësojë rritje të
ndjeshme.
Sipas përditësimit të fundit të
“Transfermarkt”, platformës së
specializuar për vlerat e
futbollistëve, Muriqi tashmë
vlerësohet 7 milionë euro. Kjo
paraqet një rritje prej 2.5
milionë eurosh, pasi në
përditësimin e kaluar sulmuesi
kishte një vlerë prej 4.5 milionë
eurosh.
Rritja e vlerës së Muriqit vjen në
një periudhë në të cilën ai po
luan një rol të rëndësishëm si te

Fenerbahçe ashtu edhe te
Kombëtarja e Kosovës.
Sulmuesi 32-vjeçar ka vazhduar
të jetë një prej pikave kryesore të
skuadrës turke, ndërsa me
Kosovën ka qenë sërish
vendimtar në ndeshjet e fundit.
Kjo formë ka bërë që vlera e tij në
treg të rritet 55.5 për qind, duke
kaluar nga 4.5 në 7 milionë euro.
Megjithatë, vlera aktuale e
Muriqit është ende dukshëm
më e ulët se rekordi i tij personal
në tregun e transferimeve.
Vlerën më të lartë në karrierë ai

e kishte në vitin 2020, kur ishte
pjesë e Fenerbahçes dhe po
përgatitej për transferim te
Lazio. Në atë periudhë, Muriqi
vlerësohej rreth 17 milionë euro.
Tash, në moshën 32-vjeçare, ai
ka arritur ta rikthejë vlerën në
rritje, falë paraqitjeve të tij me
klubin dhe kombëtaren. Për
Muriqin kjo është një tjetër
dëshmi se vazhdon të ketë
peshë të konsiderueshme në
treg edhe në një moshë kur vlera
e shumicës së futbollistëve
zakonisht nis të bjerë.

VEDAT MURIQIT I RRITET VLERA PËR 2.5 MILIONË EURO

LISBONË, 1 TETOR - Cristiano
Ronaldo ka reaguar pas largimit të
papritur nga grumbullimi i
Kombëtares së Portugalisë, duke
bërë me dije se në të ardhmen do
t’i shpjegojë arsyet që e kanë
shtyrë të marrë këtë vendim.
Kapiteni portugez është larguar të
mërkurën nga grumbullimi i
Kombëtares në Kopenhagë, në një
zhvillim që ka ardhur pas
deklaratave të përzgjedhësit Jorge
Jesus rreth aktivizimit të tij në

ndeshjet e ardhshme. Pas largimit
Ronaldo ka bërë një postim në
rrjetet sociale, ku ka sqaruar se
vendimi është marrë pas
konferencës për medie të trajnerit
dhe një bisede me presidentin e
Federatës Portugeze të Futbollit,
Pedro Proença. “Pas konferencës
për medie të trajnerit të
Kombëtares dhe pas një bisede
me presidentin e Federatës
Portugeze të Futbollit, kam
vendosur të largohem nga

grumbullimi i Kombëtares”, ka
shkruar Ronaldo.
Ylli portugez nuk ka dhënë hollësi
të tjera rreth arsyeve të largimit,
por ka paralajmëruar se do të flasë
më gjerësisht për këtë çështje në
të ardhmen. “Në kohën e duhur
do t’u tregoj të gjithë portugezëve
arsyet që më kanë shtyrë të
largohem nga Kombëtarja, së cilës
gjithmonë i jam përkushtuar”, ka
deklaruar kapiteni i Portugalisë.
Në fund të reagimit të tij, Ronaldo

i ka falënderuar bashkëlojtarët
dhe u ka uruar sukses në ndeshjet
e ardhshme. “Tani është koha t’i
uroj suksese Portugalisë dhe të
gjithë bashkëlojtarëve të mi”, ka
përfunduar Ronaldo.
Largimi i tij ka ardhur në një kohë
kur Portugalia është duke u
përgatitur për ndeshjet e
ardhshme të Ligës së Kombeve,
ndërsa deklaratat e fundit të Jorge
Jesusit kanë shtuar vëmendjen
rreth situatës së kapitenit.

CRISTIANO RONALDO THYEN HESHTJEN PAS LARGIMIT NGA PORTUGALIA

- “Lisi Group” SH.P.K. me numër Unik
Identifikues: 810845167 bënë ulje të
kapitalit nga 140,000.00 në 1000.

- Vjosa (Jusuf) Gradinaj, shpall të
pavlefshme certifikatën e dhënies së
Provimit të Jurisprudencës, me nr.
91/2017, të lëshuar në Prishtinë më
13.03.2017, për provimin e jurispru-
dencës të dhënë më 31.01.2017, nga
Ministria e Drejtësisë.

- Vjosa Jusuf Gradinaj  shpall të pavlef-
shme  diplomën  LL.M. (Master) në
Kontrata dhe të Drejtën Komerciale,
në emër të, nr. 1689, të lëshuar më
27.02.2018, nga Universiteti i
Prishtinës “Hasan Prishtina” –
Fakulteti Juridik.

- “Master Build SRL Dega në Kosovë”
shpall të pavlefshme certifikatën e biz-
nesit me nr. Unik Identifikues:
811932583.

- Thot Ratkoceri shpall të pavlefshme
dëftesat si dhe diplomën e shkollës së
mesme “28 Nëntori” shkolla Teknike
Prishtinë.

- Driton Bucaj shpall te pavlefshme
dëftesat e kl l - Vlll shfmu “ Abdyl
Frasheri “ Prizren.

- Armend Hoxhaj shpall te pavlefshme
3 dëftesat dhe diplomën Q K “11
Marsi “ Prizren.

- Trim Rezniqi shpall të pavlefshme
dëftesën e kl.10 të sh.m.p “Gjon N.
Kazazi” Gjakovë.

- Sokol Haxhikadrija shpall të pavlef-
shme diplomën e gjimnazit “Hajdar
Dushi” Gjakovë. 

- Elidon Pylla B.I. shpall të pavlefshme
certifikatën e TVSH-së,  me nr.
33049408.

- Elidon Pylla B.I. shpall të pavlefshme
certifikatën e biznesit me nr.
811149542 të lëshuar nga ARBK.

- Genti Kurhasku shpall të pavlefshme
certifikatën e maturës shtetërore të
sh.m. mjekësisë “Hysni Zajmi”
Gjakovë.

- Sebastjan Prenka shpall të pavlef-
shme dëftesën e plotë shf.f.m.u
“Ahmet Rrustemi” Bec Gjakovë  nga kl.
1-5 dhe 6-9.

- Xhelal Halilosmani shpall të pavlef-
shme dëftesat dhe diplomën e sh.m.
Ekonomike “Kadri Kusari” Gjakovë.

- Diana Morina shpall të pavlefshme
dëftesat e kl. 1.2.3.4 dhe diplomën e
Gjimnazit “Hajdar Dushi” Gjakovë.

- Albana Gjocaj nga Juniku shpall të
pavlefshme diplomën e universiteti
Publik “Fehmi Agani” Gjakovë, drejtimi
Infermieri, Bachelor me nr. 104.

>> SHPALLJE TË VOGLA <<

